
Shri Nateshvarachintamanividya Stava

శ్రీనటేశ్వరచిన్తామణివిద్యాస్తవః

శ్రీగణేశాయ  నమః ।
శ్రీచిత్సభేశాయ  నమః ।
సనత్కుమారః -
నన్దికేశ  శివానన్యభావనాభావితాన్తర ।
శిలాదతనయ శ్రీమన్  చిదమ్బరసభాపతేః ॥ ౧॥
చిన్తామణిమహావిద్యామన్త్రవర్ణస్తవోత్తమమ్    ।
మననాత్సర్వపాపఘ్నం నృత్తరాజప్రియఙ్కరమ్  ॥ ౨॥
పురుషార్థప్రదం   పుంసాం మోక్షదం సర్వకామదమ్ ।
హరిణా బ్రహ్మణా  దేవ రుద్రేణాపి  సురైరపి  ॥ ౩॥
సదా సఙ్కీర్తితం ప్రేమ్ణా  వక్తుమర్హసి  తత్స్తవమ్  ।
శ్రీనన్దికేశ్వరః   -
సనత్కుమార వక్ష్యామి బ్రహ్మమానససమ్భవ  ॥ ౪॥
పురా స్కన్దాయ  దేవేన శమ్భునా ప్రోక్తమద్భుతమ్   ।
నృత్యతి యో మహాదేవో దహరాకాశమధ్యమే ॥ ౫॥
తదీయమన్త్రవర్ణాద్యం   స్తవరాజం  విశేషతః ।
బ్రహ్మాదయోఽపి  యత్స్తోత్రజపాదాపుర్మునీశ్వర   ॥ ౬॥
ఇష్టార్థాన్   వాక్పతిత్వాదీన్ సావధానమనాః శ‍ృణు ।
అహమేవ ఋషిస్తస్య ఛన్దోఽనుష్టుప్   సభాపతిః ॥ ౭॥
దేవతా ప్రణవేనైవ   న్యాసం కృత్వా పఠేత్స్తవమ్  ॥
వన్దేఽపస్మారదేహస్థితమతిధవలం   శ్రీతనుం  నృత్తరాజం

వామేనాకుఞ్చితాఙ్ఘ్రిం  డమరుకమభయం వహ్నినృత్తాభినీతిమ్ ।
దక్షే వామే దధానం ద్విదశమథ జటాజాన్హవీచన్ద్రచూడం 

ద్వీపీట్చర్మామ్బరాఢ్యం భుజగవలయినం శ్రీజటాఢ్యాపరాఙ్గమ్   ॥ ౮॥

వామే హస్తే చ వహ్నిం నయుతమథ కరే దక్షిణే శివస్వరూపం
నాదబ్రహ్మైకనిష్ఠం    డమరుకమభయం యం వకారం చ వామే ।

హస్తే శ్రీదక్షిణేన  స్వపదసరసిజేనాత్మమోహం మధామ్నా
త్వాక్రమ్యావస్థితం   త్వాం భజతి హి నిటిలే నిగ్రహానుగ్రహాభ్యామ్   ॥ ౯॥

ధ్యాయేత్కోటిరవిప్రభం  త్రిణయనం  శీతాంశుగఙ్గాధరం
దక్షాఙ్ఘ్రిస్థితవామకుఞ్చితపదం   శార్దూలచర్మామ్బరమ్  ।

వహ్నిం డోలకరాభయం డమరుకం వామే శివాం శ్యామలాం
కల్హారం  దధతీం ప్రలమ్బితకరాం  దేవీం సభేశం సదా ॥ ౧౦॥

వహ్నిం పాశం చ లమ్బం ధనురపి మధురం వామహస్తైశ్చతుర్భిః
బిభ్రాణం  చాన్యహస్తైర్డమరుమపి   సృణిం చాభయం పుష్పబాణాన్ ।

వామార్ధాఙ్గం   పుమాంసం పరిచిను హృదయే స్వర్ణసంసద్భ్రకుంసం
సేవా హేవాక దేవాధిపమకుటతటీ లోలుఠత్పాదపీఠమ్ ॥ ౧౧॥

ఓఙ్కారమన్త్రసంవేద్యం  ఓతప్రోతజగత్త్రయమ్   ।
చిన్తయామి మహాదేవం చిదమ్బర సభానటమ్ ॥ ౧౨॥
హ్రీఙ్కారిణీం  ప్రశంసన్తి  యన్మాయామూర్తిమాస్తికాః ।
చిత్త చిన్తయ  తం దేవం చిదమ్బరసభానటమ్ ॥ ౧౩॥
పశ్యల్లలాటం  ప్రవహచ్ఛేఖరం  విశ్వసృట్స్రజమ్ ।
శివమాలోకయామ్యన్తః చిదమ్బరసభానటమ్ ॥ ౧౪॥
రమ్భోర్వశీముఖాదేవ్యో యద్వామాఙ్గపదానుగాః  ।
తమేకం దైవతం  వన్దే చిదమ్బరసభానటమ్ ॥ ౧౫॥
జ్యోతిః ప్రకటితానఙ్గ  గర్వనిర్వాపణాలికమ్ ।
ప్రణమామి  ప్రభుం  శమ్భుం చిదమ్బరసభానటమ్ ॥ ౧౬॥
తిసృభిశ్శక్తిభిర్విశ్వం  వ్యశ్నువానమనాదిమమ్ ।
కలయామి కలాతీతం చిదమ్బరసభానటమ్ ॥ ౧౭॥
హఙ్కారదుస్సహవ్యాధేరగదఙ్కారమాదిమమ్ ।
అహం ప్రభుం  వ్రజామ్యాద్యం  చిదమ్బరసభానటమ్ ॥ ౧౮॥
సదాశివం సదారాధ్యం సదాధారం సదోదితమ్ ।
చిరన్తనం సదా నౌమి చిదమ్బర సభానటమ్ ॥ ౧౯॥

హన్త్రీం  పురత్రయస్యాహుః  యస్య శక్తిం  త్రయీగిరః  ।
తం నౌమి స్థిరధన్వానం  చిదమ్బరసభానటమ్ ॥ ౨౦॥
సర్వోత్తీర్ణపదం  యస్య న జానన్తి దివౌకసః ।
తమాశ్రయేఽహం  నృత్తేశం చిదమ్బరసభానటమ్ ॥ ౨౧॥
వ్యోమేతి నాద ఇత్యాత్మేత్యన్తరాత్మేతి యం విదుః ।
త్ర్యమ్బకం  తం ప్రత్యేమి  చిదమ్బరసభానటమ్ ॥ ౨౨॥
మహీహృదయమధ్యస్థం  మహానాదవిజృమ్భితమ్ ।
చిత్తే భజామి చిన్మాత్రం  చిదమ్బరసభానటమ్ ॥ ౨౩॥
వ్యోమకేశం వ్యోమపాదం వ్యోమాఖ్యం వ్యోమవిగ్రహమ్  ।
వ్యోమాతీతం భజే దేవం చిదమ్బరసభానటమ్ ॥ ౨౪॥
మహేశ్వరం మహానన్దం  మహానాదం మహోదయమ్ ।
మమ నాథం ప్రపద్యేఽహం  చిదమ్బరసభానటమ్ ॥ ౨౫॥
వ్యోమ్నః శబ్దో గుణో యస్య సప్రవృత్తిచతుష్టయః    (౧) ।
తమాత్మానమవాప్తోఽస్మి చిదమ్బరసభానటమ్ ॥ ౨౬॥
మ్నాధాతుర్యస్య మాహాత్మ్యే పర్యవస్యతి భూయసా (౨) ।
తం నత్వా కృతకృత్యోఽస్మి చిదమ్బరసభానటమ్ ॥ ౨౭॥
శరాయితరమాకాన్తం ధన్వాయితధరాధరమ్ ।
శ్రయే  గుణాయితాహీన్ద్రం  చిదమ్బరసభానటమ్ ॥ ౨౮॥
కతి(౩)వర్ణద్వయం  శ్లిష్టం   యన్మన్త్రాన్తరసఙ్గతమ్    ।
శ్రీకణ్ఠం   తం శ్రయామ్యేనం  చిదమ్బరసభానటమ్ ॥ ౨౯॥
శిరోహృదయమూలేషు సుధాతపశిఖాత్మనా ।
భాసమానం తముద్వీక్షే చిదమ్బరసభానటమ్ ॥ ౩౦॥
వన్దారుసురకోటీర  నీరాజితపదామ్బుజమ్ ।
ఉమాసఖముపాసేఽహం చిదమ్బరసభానటమ్ ॥ ౩౧॥
జ్యోత్స్నాకమలినీకాన్త వామదక్షిణలోచనమ్ ।
పరామృశామి పరమం చిదమ్బరసభానటమ్ ॥ ౩౨॥
తిర్యక్కుఞ్చితవామాఙ్ఘ్రిం  తదేకాగ్రోల్లసత్కరమ్   ।
పశ్యామ్యభయదం పుంసాం చిదమ్బరసభానటమ్ ॥ ౩౩॥

రామణీయకసర్వస్వం యస్య వామాఙ్గమిష్యతే  ।
తం నౌమి శక్తిచక్రేశం  చిదమ్బరసభానటమ్ ॥ ౩౪॥
నన్దామి  వీక్ష్య వీక్ష్యేశం నవం నారాయణార్చితమ్ ।
జైమినీయతపోరాశిం  చిదమ్బరసభానటమ్ ॥ ౩౫॥
దయాతరఙ్గితాపాఙ్గ  దయితార్ధకలేవరమ్  ।
ప్రాజ్ఞైర్నుతం   ప్రశంసామి  చిదమ్బరసభానటమ్ ॥ ౩౬॥
(౪)నృగాదిపూర్వరాజేన్ద్రైః  పుణ్యశ్లోకైరభిష్టుతమ్    ।
నివేశయామి హృదయే చిదమ్బరసభానటమ్ ॥ ౩౭॥
(౫)తతయోగార్ణనిర్దేశ్యం   షట్త్రింశత్తత్త్వనాయకమ్    ।
శేఖరీకురు చేతస్త్వం చిదమ్బరసభానటమ్ ॥ ౩౮॥
పరాత్పరతరం తత్త్వం పారేమోహం ప్రతిష్ఠితమ్   ।
భజేఽహం భావనాసిద్ధ్యై  చిదమ్బరసభానటమ్ ॥ ౩౯॥
రజస్సత్వతమోరూపగుణత్రయనిగుమ్భనమ్  ।
ఆరాధయామ్యనౌపమ్యం చిదమ్బరసభానటమ్ ॥ ౪౦॥
ప్రకృతిప్రత్యయాత్మానం   ప్రకాశం  పరమేశ్వరమ్ ।
సేవే శేఖరితార్ధేన్దుం   చిదమ్బరసభానటమ్ ॥ ౪౧॥
కాలారిం కాలయోక్తారం కామదం కామనాశకమ్ ।
విమృశామి విధీశానం చిదమ్బరసభానటమ్ ॥ ౪౨॥
శాణోల్లీఢేన్దుమణివద్ద్యోతన్తే    యస్య కిఙ్కరాః ।
తమేవ స్థాపయామ్యన్తః  చిదమ్బరసభానటమ్ ॥ ౪౩॥
నన్దనారణ్యలీలా  మే న కదాచన రోచతే ।
యమీక్ష్య యమినాం గమ్యం చిదమ్బరసభానటమ్ ॥ ౪౪॥
దర్శం దర్శం ప్రనృత్యామి  మోహద్రుమదవానలమ్  ।
చిన్తితార్థప్రదాతారం   చిదమ్బరసభానటమ్ ॥ ౪౫॥
నాదపఞ్చక(౬)లాతీతవ్యుష్టసౌధవిహారిణమ్  ।
నాథం నాహం విముఞ్చామి చిదమ్బరసభానటమ్ ॥ ౪౬॥

(౭)థస్థితానన్దసమ్మేలసమ్భూతగణనాయకమ్   ।
సభాజయామి సర్వేశం చిదమ్బరసభానటమ్ ॥ ౪౭॥
(౮)రసామ్బుతేజఃపవన వ్యోమార్కేన్ద్వాత్మ  విగ్రహమ్  ।
దిగమ్బరేశం ధ్యాయామి చిదమ్బరసభానటమ్ ॥ ౪౮॥
కత(౯)యోరైక్యముద్భాతి  యస్య మన్త్రాక్షరాన్తరే  ।
స్మరామి మన్త్రదేహం  తం చిదమ్బరసభానటమ్ ॥ ౪౯॥
పాశచ్ఛేత్తారమాప్తానాం ప్రౌఢకృత్యేషు  పఞ్చసు ।
పతిం ప్రకాశయామ్యన్తః  చిదమ్బరసభానటమ్ ॥ ౫౦॥
దురితధ్వాన్తమార్తాణ్డం  దుర్మోహార్ణవతారకమ్  ।
అర్చామ్యామ్నాయజీవాతుం చిదమ్బరసభానటమ్ ॥ ౫౧॥
కామ్భోజకర్ణికాపీఠకమనీయసుఖాసనమ్  ।
ఆలోకయే హృదాదర్శే చిదమ్బరసభానటమ్ ॥ ౫౨॥
పూర్ణైర్మనోరథైర్యుక్తాః   పూజయాయస్య దేహినః ।
చిత్తభిత్తౌ లిఖామ్యేనం చిదమ్బరసభానటమ్ ॥ ౫౩॥
జడాజడవిభేదేన జగద్యస్మాద్విజృమ్భతే ।
ప్రపన్నోఽస్మి  తమాత్మానం చిదమ్బరసభానటమ్ ॥ ౫౪॥
యాతుధానాః ప్రణశ్యన్తి  యాశ్చాన్యాః క్షుద్రదేవతాః  ।
యద్ధ్యానాత్తమహం  ప్రేక్షే  చిదమ్బరసభానటమ్ ॥ ౫౫॥
మిథ్యాసత్యపరిచ్ఛేత్తా ద్రష్టా  వక్తా ప్రమాతృతా (కః) ।
హన్తా చ తం సమేతోఽస్మి చిదమ్బరసభానటమ్ ॥ ౫౬॥
హ్రీమామనన్తి  ఛన్దాంసి  యామాయా సేత్యభిష్టుతామ్  ।
తయాఽనన్యం వరం యాచే చిదమ్బరసభానటమ్ ॥ ౫౭॥
శివకామేశ్వరీ యస్య శ‍ృఙ్గారకులదేవతా  ।
శివకామం తమిచ్ఛామి చిదమ్బరసభానటమ్ ॥ ౫౮॥
వాసనా విశ్వశక్తీనాం  వామాఙ్గే యస్య దృశ్యతే ।
అధ్యక్షయామ్యధీశం తం చిదమ్బరసభానటమ్ ॥ ౫౯॥
యైకా  మన్త్రమయీ యస్య స్ఫురత్తా యా వియన్మయీ ।
తమాత్మీకురుతే చిత్తం చిదమ్బరసభానటమ్ ॥ ౬౦॥

నతిర్యస్య ప్రసూతే  ద్రాక్  సమ్పత్తన్త్రాణి  దేహినామ్ ।
నతోఽస్మి హృదయాబ్జస్థం   చిదమ్బరసభానటమ్ ॥ ౬౧॥
మస్తకేఽబ్జే సహస్రారే  యః శక్త్యా సహ నృత్యతి ।
పశ్యామి తమహం భావాత్ చిదమ్బరసభానటమ్ ॥ ౬౨॥
ఇత్యేవం శ్రీమదానన్దనటేశస్య   మహామనోః ।
వర్ణాద్యస్తవరాజోఽయం   చిన్తామణిసమాహ్వయః (౧౦)॥ ౬౩॥
చిన్తామణివదిష్టార్థదాయీ   నృత్తేశ్వరప్రియః  ।
ప్రభాతకాలే  పఠతాం మాతృకావర్ణసిద్విదః  ॥ ౬౪॥
నిత్యంసఙ్కీర్తయేద్ధీమాన్  త్రికాలం  చ విశేషతః ।
చిత్తే నృత్యతి తస్యేశః చిదమ్బరసభానటః ॥ ౬౫॥
దుఃస్వప్నదుఃశకునదుర్గమదుర్మనస్క -
దుష్కృత్యదుష్టతరదుఃఖనికరాశ్చ  బాధాః ।

యత్కీర్తనాదతితరాం ప్రశమనం  ప్రయాన్తి
శ్రీనృత్తరాజపదమేత్యపునర్భవం   చ ॥ ౬౬॥

ఇతి చిదమ్బరరహస్యే మన్త్రకల్పతః  శ్రీనటేశ్వరచిన్తామణివిద్యాస్తవః  సమ్పూర్ణః  ।
౧. శబ్దస్య  ప్రవృత్తయః   - పరాపశ్యన్తీమధ్యమావైస్వర్యః  ।
౨.మ్నా-అభ్యాసే-(ఇతి ధాతుః) । అభ్యాసః -పారమ్పర్యేణ వృత్తిః ।
౩. క్తీతిసంయుక్తాక్షరపరః  గురుముఖైకవేద్యః  ।
౪.షోడశసు రాజస్వన్యతమః ఇక్ష్వాకువంశ్యః ।
౫. తతయోగార్ణః  సంయుక్తతకాస్ప్తేత్యాకారకః  ।
౬.నాదాదిపఞ్చకలాతీతం-బ్రహ్మరన్ధ్రస్థానం    తత్రవ్యుష్టం   ప్రభాతం

సౌధం - సభా తస్మిన్ విహారిణం
విహరణ శీలమ్ ।
౭. “థ”-పర్వతః ।
౮. రసా భూమిః । ఆత్మా యజమానః ఇతి అష్టమూర్తిః  ।
౯. కతయోరేకవర్ణాకారకం  ఐక్యఙ్క్తేతి ।
౧౦. ఓం హ్రీం  పరఞ్జ్యోతిః  హంస హంస వ్యోమ వ్యోమ వ్యోమ్నా శక్తి శివజ్యోతిరానన్ద
నృత్తపరప్రకాశానన్దనాయ    రక్తపాదుకాం పూజయామి హ్రీం  శివాయ నమః ఇతి మనుః ।

